
У Аршанскім раѐне захавалася ўнікальная мясціна, якую 
абавязкова трэба наведаць усім, хто цікавіцца даўніной, – 
аграгарадок Смальяны 

Калі планаваў, як правесці чарговы адпачынак, 
асаблівых   праблем з месцам не ўзнікла: ні «на Вячу», ні «на 
дачу», а ў вандроўку па чароўных мясцінах Віцебшчыны. 
Першым пунктам у «падарожным аркушы» пазначыў 
найцікавейшы аграгарадок Смальяны. 

Цярністышлях дамэты 
Трапіць у Смальяны (ці Смаляны, як дагэтуль кажуць некаторыя жыхары) з Оршы зусім не 

цяжка: сюды з райцэнтра рэгулярна ходзяць прыгарадныя аўтобусы. Але ж мы не шукаем лѐгкіх 
шляхоў! Вырашыў скарыстацца цягніком эканом-класа на Лепель. Аднак аказалася, што шыбаваць 
ад станцыі Смальяны да аднайменнага населенага пункта давялося сем кіламетраў пад дажджом 
па не самай лепшай дарозе. Затое якое было шчасце нарэшце заўважыць першыя будынкі 
вяскоўцаў, якія, як і водзіцца ў нас, на сорам гарадскому жыхару, заўсѐды першымі віталіся. 

3 сівой даўніны 
Упершыню Смальяны згадваюцца ў летапісах у XV стагоддзі як 

маѐнтак у Аршанскім памесніцтве. А колькі слынных уладароў імі валодалі!.. 
І кароль Жыгімонт I Стары з сваѐй жонкай-італьянкай Бонай Сфорцай, і 
маскоўскі перабежчык Андрэй Курбскі, і другія асобы з нашай гісторыі. 
Найбольшы ж след адзначна пакінуў знатны род Сангушкаў. 

У 1678 годдзе населенаму пункту быў нададзены статус «мястэчка», 
а ў 1742-м пабудавана Ратуша. Напрыканцы XIX стагоддзя ў Смальянах 
налічвалася ўжо больш за 2300 жыхароў. Былі гарбарны і цагельны заводы, 
шпіталь, зельня, мелася вадасховішча, дзе гадавалі карпаў... 

А яшчэ ў дарэвалюцыйным мястэчку была ўнікальная рынкавая 
плошча з 55 крамамі: багата жыло яўрэяў-гандляроў. Пасля рэвалюцыі, у 
1924–1926 гадах, яно нават было цэнтрам Коханаўскага раѐна. 

Чамуж такая назва? Можа, яна паходзіць ад смалы, якую некалі гналі 
ў мясцовых смалакурнях. Магчыма, уплывала суседства з Смаленскім княствам. Ці багата было 
кабанчыкаў-вепрукоў, якіх у зімку смалілі? Падзялюся і сваѐй паўжартоўнай версіяй. У нас слова 
«смаляны» здаўна вызначала колер. Дык можа проста адзін з першых тутэйшых валадароў быў 
«жгучым брунэтам»? 

За каменнымі мурамі 
Асноўнай славутасцю Смальян, 

безумоўна, з'яўляюцца рэшткі замка – адзіныя, 
што захаваліся на тэрыторыі Віцебскай вобласці. 
«Іхнія старыя крэпасці, як Смаляны... – 
страшныя. Я не згадзіўся б абараняць іх нават 
пад пагрозай пазбаўлення раю... Сапраўды, каб 
выстаяць за такім плотам, патрэбна вялікая 
мужнасць і вялікая легкадумнасць», – казаў у 
адной з сваіх аповесцей Уладзімір Караткевіч 
вуснамі ваяра-іншаземца. 

Мушу аднак не пагадзіцца з пісьменнікам-гісторыкам. Зусім не падобны быў Смальянскі 
замак на плот, што і бачна на старым малюнку Юзафа Пешкі, які апісваў прыгажосць нашага краю. 
Не згодныя з такой высновай і тутэйшыя жыхары, адзін з якіх распавѐў мне легенду пра княжну, 
якая, пабудаваўшы крэпасць, знішчыла яе дойлідаў, каб тыя не змаглі аднавіць такую прыгажосць 
у іншым месцы.  

Замак называўся «Белы Ковель». Наконт «белы» таямніцы няма – першапачаткова ѐн быў 
пафарбаваны ў гэты колер. А што да другога слова... 

У свой час гэтыя землі ў выніку абмену дасталіся князю Сангушку-Ковельскаму. Ён і 
пабудаваў тут з буйной цэглы замак і назваў яго ў памяць аб сваіх былых уладаннях «Ковелем». 

Замак быў наўкола «вадой абвіты», перад ім знаходзіўся стаў з мостам і парэнчамі. 
Дарэчы, зараз дабрацца да рэшткаў крэпасці можна толькі па невялікай дошчачцы, рызыкуючы 
зваліцца ў ваду. Таму трэба загадзя запасціся рыбацкімі ботамі, калі вы хочаце зблізу памацаць 
даўніну. 

У час Паўночнай вайны Пятра I са шведамі замак быў часткова пашкоджаны, але па-
ранейшаму захоўваў сваю першапачатковую прыгажосць. Пасля далучэння нашых земляў да 



Расійскай імперыі чарговы ўладальнік, сенатар Сямѐнаў, не знайшоў нічога лепшага, чым прадаць 
шэдэўр архітэктуры на цэглу. Засталасся толькі цэнтральная ўваходная вежа, якая і да нашага 
часу надае паселішчу незабыўны каларыт. Яна мне нагадала народныя казкі пра Янку, што 
спрабаваў на багатырскім коні даскочыць да князѐўны, якая ўздымалася ўсѐ вышэй і вышэй. 
Шкада, зараз тут пасвяцца зусім не тыя коні... 

Упомніках разбураных гуляе вецер 
Але славяцца Смальяны не толькі сваім замкам. Тут было багата і культавых будынкаў. 

Некаторыя з іх зніклі з твару зямлі, а штосьці і засталося. 
Найдаўнейшую гісторыю мае касцѐл дамініканцаў, пабудаваны ў 1600-я гады, а набліжаны 

да сучаснага выгляд набыў у XVIII стагоддзі. Вяскоўцы сцвярджаюць, што адсюль да замка вядзе 
засыпаны падземны ход, па якім калісьці можна было праехаць нават на карэце. У1930-я гады 
бажніца была У далейшым тут размяшчаліся майстэрні і калгасны гараж. Такое, з дазволу сказаць, 
гаспадаранне давяло будынкі касцѐла і кляштара да бядотнага стану. Зараз храм абгарадзілі 
плотам, каб захаваць ад мясцовых выпівох і не рызыкаваць жыццѐм аматараў палазіць па руінах. 

У такім жа гаротным стане і цагляны будынак Аляксееўскай царквы. Верагодна, што ў свой 
час на яе пайшла цэгла з разабранага «Белага Ковеля»  У 1920 годе мясцовыя камсамольцы з 
вартага добрых спраў імпэтам вырвалі з яе даху крыж. 

Звяртае ўвагу пахавальны склеп, дзе ў свой час знайшлі спачын апьбо ўладары мястэчка, 
альбо фундатары царквы ці святары. Зразумела, што ў часы ваяўнічага бязбожжа ўсѐ было 
разграблена. На рэстаўрацыю будынка зараз таксама, як і на касцѐл, нехапае сродкаў. 

Найлепшы з усіх лѐс напаткаў Спаса-Праабражэнскую царкву, якая дзейнічае і да гэтага 
часу. Помнік драўлянага дойлідства XVIII стагоддзя захаваў нават размалѐўкі тых часоў. Пасля 
рэвалюцыі царква была зачынена: у ѐй мясцовыя ўлады не знайшлі нічога лепшага, чым зрабіць... 
вінзавод. Добра хоць не спалілі-разбурылі. Пасля вяртання бажніцы гаспадарам удалося яе 
абнавіць і прывесці ў боскі стан. Радуе вока і ландшафтны дызайн наваколля, які сапраўды 
пацвярджае паэтавы словы, што «на Беларусі Бог жыве». Абавязкова завітайце ў гэты культавы 
будынак, каб ахінуцца святасцю. 

Апошні прытулак Міцкевічавага сябра 
Напэўна многім чытачам мала што скажа такое імя, як Тамаш Зан. А між тым гэты чалавек 

шмат чаго зрабіў для нашай Айчыны. Ён стаяў ля вытокаў новай беларускай літаратуры, лічыў, 
што сапраўднае багацце хаваецца ў нашым фальклоры. Сярод яго сяброў былі славуты Адам 
Міцкевіч, і нацыянальны герой Чылі, таксама наш ураджэнец Ігнат Дамейка і нават аўтар славутага 
раманса «Салавей» Аляксандр Аляб’еў. Вядомы беларускі паэт Ян Чачот пісаў: «О брацці! Нам 
Заўтра шчаслівае ззяе! Яго перад намі Тамаш расчыняе...» 

У ссылцы ў Арэнбургу Тамаш Зан праявіў надзвычайныя здольнасці, адкрыў радовішчы 
нафты, медзі і золата, за што атрымаў ад цара вялікую суму грошай і дазвол вярнуцца на радзіму. 
На Беларусі ажаніўся з маладой паненкай, купіў маѐнтак Кахачын (цяпер Какоўчына ў Сенненскім 
раѐне), дзе захаваў сярод народа пра сябе добрую памяць. Пахаваны на бліжэйшых каталіцкіх 
могілках, гэта значыць у Смальянах з эпітафіяй «Мілы Богу і людзям Тамаш Зан, памяць якога 
ўблаславенстве». Магілу бунтара адлюстраваў на сваім малюнку славуты Напалеон Орда. Яна 
захавалася да нашага часу, нягледзячы на ўсіх вандалаў. 

Дапабачэння, слауныя мясціны! 
I гэта толькі частка таго, на што варта паглядзець у Смальянах. Нельга абысці ўвагай 

ваенную трагедыю, калі гітлераўцы знішчылі шмат вязня гета яўрэйскай нацыянапьнасці. Але гэта 
тэма для асобнай публікацыі. Асобна варта адзначыць і мясцовы каледж з вялікай гісторыяй. 

Такія месцы проста так не пакідаюць: яны застаюцца памяці назаўсѐды, і штосьці ў 
падсвядомасці будзе зноў і зноў заклікаць у чарговую вандроўку сюды. I няхай сѐння гэта проста 
звычайны аграгарадок, ды ўсѐ ж верыцца ў яго адраджэнне: у тое, што на радасць шматлікіх 
турыстаў з розных краін (асабліватых, што маюць беларускія карані) уздымуцца з руін замак і 
велічныя культавыя будынкі, дзе яшчэ не сціхлі крокі грозных уладароў, бясстрашных герояў, 
блаславѐных святароў і таленавітых песняроў з мастакамі... 

 
Алесь БЫНЬКОЎ. 


